
萍洲可談/佚文
维基文库 � 免费全文 � CC BY-SA 4.0

卷三 �

萍洲可談

佚文

 �

綿州楊鼎臣，年十餘歲，所生母死，殯菜園中。後十年登第，調官，欲積俸營葬，凡兩

任，不能辦。後改官知彭州九隴縣，升朝為安倅，追贈所生邑號，方獲襄事。楊每懼微

時草率，棺衾不如法。既徹面衣若生，衣裝儼然，蓋已三十年。楊抱持慟絕，奉尸易衣

而葬，觀者感歎，誠孝之報如此。

〈《永樂大典》卷一○八一三，題《積俸葬母》〉

崇寧初，姚舜仁獻明堂議，以秘書少監修建明堂，專掌制度。姚議太室用茅覆，尊堯制

也，竟不成。政和初，睿斷天成，遂建合宮之制，不用茅，可見姚論之迂。親祠北郊，

自祖宗以來不得定議，議者多曰：「天子祭天地，大裘而冕。」傳云：「大裘，黑羔裘

也。」夏至極暑，至尊御羔裘不便，遂中輟。政和初，始定夏祭之禮。聖人之於天道，

宜自得之。

〈《宋會要輯稿》禮二四之七七〉

監左帑龍野張宣義言，有親戚游宦西蜀，經襄漢，見一人無首。主人云，因患瘰癧，頭

脫而活。每有所需，以手指畫，日以湯粥灌之，猶存。

〈《玉芝堂談薈》〉

X-GORB Books | zh.wikisource.org | CC BY-SA 4.0 1 / 1


